
Dell’Aneide
Canto i.





161.




Io ’mbrogliare vorria sta Prencepessa,
E fare, che d’Anea se ’nnammorasse:
Chesta è bona penzata; e ’n pietto a chessa
Na carcara d’ammore appeccecasse;
Che, ne pe Giove, o pe Giunone stessa
Maje lo core de chella se mutasse:
Mà spantecata stia sempe pe chillo;
’N somma ’nchiappame chessa a lo mastrillo.




162.




Siente comme se fà, stamme à sentire,
Azzò la ’mbroglia te riesca netta: 
A la Cetate Anea già fà venire
Lo bello ninno Ascanio, e già l’aspetta.
’N ordene già se mette a lo partire
Lo bene mio, e porta na cascetta
De sfuorge, che avanzaro a la roina
De Troja strutta, ’n duono a la Regina.




163.




Co na toccata all’huocchie io lo farraggio
Dormire pe no juorno, e da sta sera
A lo gran Tempio mio lo portarraggio
’N coppa a lo Monte Idalio, o de Cetera.
Llà me lo tengo ’nfi che vedarraggio,
Che sia besuogno, azzò de sta manera
Non faccia de sta ’mbroglia assaje, ne poco,
Ne sconcecare pozza maje sto juoco.




164.




Io mò vorria che pe sta notte sola
Tu ninnariello mio de sto nennillo
Te pigliasse la facce, e la parola,
E li muode, che faje, simmele à chillo;
E quanno la Regina se conzola,
E t’abbraccia, e te vasa sso mussillo
A lo commito, jettale a lo core
Doce venino, e shiaccole d’ammore.

